
BARTHEL, OLIVER (44): Der Prinz us der Provinz

Ich kann üch verzälle, wie dat kütt, dat ich eimol em Johr als Prinz Karneval op der Bühn
stonn. 

Dat es ald üvver zehn Johr her. Mer sin su en klein Grupp von Fründe. Die mieste kenn ich
us der Schull noch. Uns wor immer langwielig am Karnevalssamsdag. Do woss keiner, wat
e maache sollt. Jeder wor zo Hus. Et gov nix, wo mer hingonn kunnt. Un do ha’ mer uns
üvverlaht: Och, mer treffen uns bei Fründe em Wonnzemmer zo Hus. Ävver die Bedingung
es, jeder, dä kütt, dä muss jet vürmaache, jeder muss jet vürbereide, su e klei Nümmerche,
dat muss jo nix großes sin. Jeder brängk jet ze esse un ze drinke met un dann maache mer
et uns selver schön. 

Su hät dat aangefange. Do wore mer bei denne för üvver zehn Johr em Wonnzemmer un han
su vill Spass gehat un su gelaach. E bessche han mer och met der Kamera opgenomme, dat
mer donoh gesaht han: “Oh, dat müsse mer nächs Johr widder maache, dat wor schön.” Do
woren et villleich su zehn, zwölf Lückcher un dann hät sich dat su e bessche römgesproche.

Wie mer dann nohher erfahre han, wor dat för die Lück, die unger denne gewonnt han, och
nit besonders schön. Die hatten nämlich ehre Boss - ich weiß nit, zom Fröhstöck oder
Meddagesse oder wat et wor - op jeden Fall wore mir su laut un su heftig do, dat de Lamp
gewaggelt hät do unge e bessche. Dann han die gesaht, dat künne mer ävver nit mih bei uns
em Wonnzemmer maache. 

Mir han jet üvverlaht un üvverlaht, han dat och e bessche verzallt, un baal hatte mer schon
fuffzig Lück, die kumme wollte. Alsu dat woodt e bessche größer. Dann han mer e
Vereinsheim aangemeedt en Merrem un han dat met fuffzig Lück gemaht, han jet zo drinke
gekauf, jeder hät jet ze esse metgebraht un su paar Lück han et Nümmerche vörbereidt. 

Un dat es em Laufe der Zigg immer größer gewoode un meddlerwiel han mer e Bürger- un
Vereinszentrum, wat mer aanmeede müsse met zweihundert Lück un han ald jetz die zehnte
- oder wor et ald de elfte, ich weiß et gar nit mih - Wonnzemmersitzung gemaht. Die nennt
sich noch Wonnzemmersitzung, weil die es en nem Wonnzemmer entstande. Jo un wie dat
su aanfing, hät sich jeder e Nümmerche üvverlaht, wat dä do su maache künnt oder su. 

Dann han mer gemerk, jede Sitzung muss jo och irgendwie e Dreigesteen han. Minge Mann
un ich un en god Fründin han uns dann üvverlaht: Okay, dann maache mir dat Dreigesteen.
Jetz künne mer jo nit dat große Dreigesteen maache. Dann han mer üvverlaht, mer maachen
en Nummer, die nennt sich “Der Prinz us der Provinz”. Dat es su en Persiflage, wenn mer
su well, op dat kölsche Dreigesteen, un dat es su god aangekumme, da moote mer dat jedes
Johr wiggermaache. 

Ich han ens ei Johr usgesetz, weil ich die Nummer nit mih sinn kann. Mer maachen jedes
Johr en neu Nummer, ävver ich kunnt die ganze Roll nit mih sinn. Mir es och nix mih
engefalle dozo. Ävver zickdäm maach ich dat jedes Johr, dat ich eimol op der Bühn stonn un
miestens als Prinz Karneval. 

